SURUHANJAYA PERKHIDMATAN AWAM
MALAYSIA

SIARAN MEDIA

SPA PERTINGKAT KESEJAHTERAAN KOMUNITI ORANG ASLI
MENERUSI PROJEK KAMPUNG ANGKAT MADANI DI ULU CHENEIN

KUALA KANGSAR, PERAK, 12 September 2026 — YBhg. Dato’ Seri Dr. Ahmad
Jailani bin Muhamed Yunus, Pengerusi Suruhanjaya Perkhidmatan Awam Malaysia

(SPA) merangkap Pengerusi Suruhanjaya Perkhidmatan Kehakiman dan

Perundangan (SPKP) telah menyempurnakan Majlis Penyerahan Projek Kampung
Angkat MADANI (KAM) SPA yang dilaksanakan di Kampung Orang Asli Ulu Chenein

di Sungai Siput, daerah Kuala Kangsar, Perak hari ini.

Pemilihan Kampung Orang Asli Ulu Chenein sebagai lokasi Kampung Angkat
MADANI SPA bagi tahun 2026 adalah selari dengan prinsip dan gagasan Malaysia
MADANI yang dibawa oleh YAB Perdana Menteri. Menerusi pengumuman
Belanjawan 2025, usaha memperkukuh kemudahan asas di kawasan luar bandar,
khususnya bagi memartabatkan taraf hidup komuniti peribumi, diberikan keutamaan
melalui pendekatan merentasi kementerian dan agensi. Justeru, inisiatif yang
menerapkan nilai ihsan dan kesejahteraan ini telah dijayakan hasil kerjasama erat
dengan Jabatan Kemajuan Orang Asli (JAKOA) sebagai agensi pelaksana utama,
serta GIATMARA Negeri Perak yang bertindak sebagai agensi pelaksana Program
TVET MADANI.

Melalui inisiatif ini, SPA telah menerima peruntukan sebanyak RM500,000 bagi
melaksanakan projek kerja-kerja pembinaan dan baik pulih infrastruktur kemudahan
asas yang dikenal pasti sebagai keperluan utama komuniti di kampung tersebut.

Pelaksanaan projek ini merangkumi empat (4) komponen utama iaitu:

0] membina satu (1) unit dewan terbuka sebagai pusat aktiviti setempat yang
lebih kondusif untuk program kemasyarakatan di samping menggalakkan

aktiviti sukan dan gaya hidup sihat terutama dalam kalangan belia Orang
Asli;

membina dan membaik pulih infrastruktur melibatkan jalan (crusher run)
dan kerja pembentung (pipe culvert), pemasangan papan tanda, serta
pembinaan pintu dan tembok pagar hadapan bagi kawasan tanah

perkuburan bagi menjaga kesucian dan kehormatan kawasan tersebut;

menaik taraf surau dan dewan bagi menyediakan ruang ibadah dan aktiviti
komuniti yang lebih selamat, selesa serta mesra kanak-kanak, warga emas
dan OKU; dan

memasang lampu jalan solar bagi melancarkan pergerakan penduduk
kampung dan kenderaan ringan dengan lebih selamat, khususnya pada
waktu malam dan ketika hujan. Penggunaan teknologi solar ini juga
menyokong elemen kelestarian alam dan kecekapan tenaga dalam
kerangka MADANI.

Secara keseluruhan, penyiapan empat skop projek Kampung Angkat MADANI dan
Program TVET MADANI ini memberi manfaat langsung kepada lebih 300 orang

penduduk Kampung Orang Asli Ulu Chenein. la bukan sahaja meningkatkan tahap

keselamatan, keselesaan, dan kemudahan akses pergerakan, malah melonjakkan
kualiti kesejahteraan sosial penduduk setempat agar komuniti ini tidak terpinggir

daripada arus pembangunan fizikal negara.

Dalam majlis yang sama, turut diadakan acara Penyerahan Surat Jalinan Kerjasama
JAKOA Perak dengan Universiti Pertahanan Nasional Malaysia (UPNM), Lembaga
Perindustrian Nanas Malaysia (LPNM), IKHTIAR Foundation Malaysia (IF) dan CIDB
Digital Sdn. Bhd. Kolaborasi strategik merentasi pelbagai sektor ini merupakan
sebahagian daripada usaha berterusan bagi merancakkan lagi pembangunan
sosioekonomi, teknologi, pendidikan, dan kemahiran komuniti setempat. Bukan itu
sahaja, bersempena program tersebut, pelbagai aktiviti bersama komuniti Orang Asli

turut dianjurkan seperti Pertandingan Sepak Takraw, Pertandingan Mewarna,

Pertandingan Anyaman, dan Pertandingan Menyumpit. Penganjurannya bukan
sahaja bertujuan menggalakkan gaya hidup sihat dan memelihara warisan seni
budaya peribumi, malah bertindak sebagai platform terbaik untuk mengeratkan

ukhuwah serta jalinan perpaduan antara agensi kerajaan dengan komuniti setempat.

Inisiatif ini merupakan manifestasi komitmen SPA dalam mendukung hasrat Kerajaan
Malaysia MADANI untuk memastikan rakyat di kawasan luar bandar mendapat
manfaat pembangunan yang adil dan saksama. Program Kampung Angkat MADANI
di Ulu Chenein ini juga mencerminkan kejayaan sinergi dan usaha bersepadu antara
Kementerian Kewangan, SPA, JAKOA, GIATMARA Negeri Perak serta pihak swasta

dalam memastikan setiap peruntukan pembangunan memberikan impak positif yang

menyeluruh dan berkekalan demi masa depan komuniti Orang Asli.

SURUHANJAYA PERKHIDMATAN AWAM MALAYSIA
12 SEPTEMBER 2026




